
MINUTI

Il-Minuti ta’ laqgħa numru 7 li saret fis-17 ta’ Marzu 2004 kienu konfermati.
  THE CHAIRMAN:  L-Onor. Evarist Bartolo.

  ONOR. EVARIST BARTOLO:  Mr. Chairman din l-aġenda ilha li ħarġet kważi tnax-il ġurnata. Aħna rċevejniha fit-30 ta’ April. Għal li jista’ jkun il-prezenza tal-ministru ta’ l-affarijiet barranin jew tas-segretarju parlamentari tal-ministeru ta’ l-affarijiet barranin ġie kkommunikat lilna?

  THE CHAIRMAN:  Li nista` ngħid huwa li jiena ġejt informat mill-Assistent Skrivan tal-Kamra, Mrs. Bonnello proprju għal madwar is-6.10p.m. jew 6.15p.m.  Meta staqsejtha min se jattendi mill-ministri jew segretarji parlamentari qaltli li għadha kemm ġiet informata li t-tnejn kienu msefrin, hux hekk?  Jiġifieri aħna sirna nafu li l-ministru Dalli siefer fuq xogħol governattiv dalgħodu u Dr. Frendo msiefer Londra fuq xogħol governattiv ukoll.

  ONOR. EVARIST BARTOLO:  Jiena nixtieq nirreġistraha. Ħa nipprova nsib kelma diplomatika. Għalija mhux aċċettabli li aġenda tkun ilha li ħarġet mit-30 ta’ April. Għallinqas id-deċenza kienet titlob li jikkomunikaw magħna li ħadd minnhom ma’ kien se jkun preżenti.  Naħseb li m’huwiex fair ma’ dan il-kumitat, la miegħek Mr. Chairman, la mal-membri tal-gvern u lanqas dawk ta’ l-oppożizzjoni. Fl-istanding rules ta’ dan il-kumitat hemm li l-ministru ta’ l-affarijiet barranin speċifikament għandu jkun fuq dan il-kumitat. Id-deċenza kienet titlob li għallinqas jinforma lil dan il-kumitat. Għallinqas ikun ifisser li dan il-kumitat xi ħadd jagħti kasu.  Fil-kas jekk ikun hemm bżonn konna nagħmlu data li tkun konvenjenti. 

Illum suppost għandna diskussjoni ġenerali dwar il-ħidma tal-kumitat permanenti dwar l-affarijiet barranin u Ewropej.  Ilna ma niltaqgħu u konna ġġamjati għal xhur sħaħ minħabba li ma kienx ċar x’se jiġri, min se jinħatar ministru ta’ l-affarijiet barranin u min imbagħad se jkun jippresjedi hawnhekk. Naf li minn meta int ħadt over int - u din ngħidha biex tkun on record - ħdimt ħafna biex iġġib lil dan il-kumitat jaħdem u ma naħsibx li huwa ġust li fl-ewwel laqgħa niġu ttrattati b’dan il-mod.  Jiena ma nafx x’taħsbu intom bħala kollegi tiegħi, imma t-tentazzjoni tiegħi hi li nitlaq il-barra biex ma jkunx hawn quorum u ma ssirx il-laqgħa.

  ONOR. LEO BRINCAT: Aħna fil-fatt konna ingħatajna x’nifhmu li fl-ewwel laqgħa li kellha ssir kellu jagħmel mezz biex jattendi l-Ministru ta’ l-Affarijiet barranin u ngħatajna wkoll x’nifhmu li kien se jkun hemm attendenza regolari min-naħa tas-segretarju parlamentari għall-affarijiet barranin.  Mingħajr ma nitfa ebda dell fuqek għax inti ġejt informat apparentement ftit minuti ilu, ġaladarba kellek id-deċenza li tiċċirkola l-aġenda tnax-il ġurnata qabel u mhux iċċirkolajtha 24 hours qabel, naħseb li huwa nuqqas ta’ rispett lejn il-kumitat li niġu trattati b’dan il-mod, iżjed u iżjed meta quddiemna għandna l-ħidma futura tagħna li għad trid tiġi mfassla u maqbula.

  THE CHAIRMAN:  Jiena filwaqt li nieħu nota ta’ dawn il-kummenti, naħseb li rrid nagħti benefiċċju tad-dubbju li ovvjament għal dawn iż-żewġ żjarat barra minn Malta, kemm tal-ministru Dalli u kemm ta’ Dr. Frendo nassumi kellhom ftit pre-avviż u allura ma setgħux jikkomunikaw lil dan il-kumitat. Jiena nifhem li kien ikun desiderabbli li kieku dan sar.  Wieħed jieħu nota sabiex dan ma jerġax javvera ruħu.  Jiena fil-fatt illum xtaqt naqsam ftit magħkom il-ħidma li għamilt f’dawn l-aħħar erba` ġimgħat  minn meta ġejt appuntat. (Interruzzjonijiet) Mela le l-Onor. Evarist Bartolo.

  ONOR. EVARIST BARTOLO:  Ara, jekk inti qiegħed fi stat li għallinqas tirraportalna xi progress sar, jiena b’rispett lejk se nibqa`, pero` qed nagħmilha ċara, qed nibqgħu hawn under protest u qed nibqa` hawn b’rispett lejk għax naf ix-xogħol li għamilt biex tqabbad lil dan il-kumitat jaħdem u allura jiena stess ma rridx imbagħad nikkontribwixxi biex taqbeż din il-laqgħa.  Nerġa ngħid li qed nagħmilha ċara qed nibqa` hawn taħt protesta u b’rispett lejn ix-xogħol li għamilt int, u jekk inti tħoss li qiegħed fi stadju li għallinqas tirraportalna l-progress li sar jiena nkun sodisfatt ħafna li nisma`.

  ONOR. LEO BRINCAT:  L-istess min-naħa tiegħi Mr. Chairman.


DISKUSSJONI ĠENERALI DWAR IL-ĦIDMA TAL-KUMITAT PERMANENTI DWAR L-AFFARIJIET BARRANIN U EWROPEJ

  THE CHAIRMAN: Nirringrazzjakom ħafna.  Fil-fatt jiena llum kelli diversi punti x’nissoleva. L-ewwel ħaġa nħossni fid-dover li ninforma lill-kumitat x’għamilt minn mindu nħtart chairman ta’ dan il-kumitat.  It-tieni nett xtaqt ukoll nisma minn għandkom forsi wkoll xi suġġerimenti prattiċi dwar xi punti li jiena se nissolleva.  It-tielet punt huwa dwar il-ħidma għax-xhur li ġejjin li jiena ppjanat u xi affarijiet dwar din l-istess ħidma.   

L-ewwel ħaġa din hija l-ewwel laqgħa minn meta jiena nħtart fid-29 ta’ Marzu. Inqerr u nistqarr magħkom li jiena konxju mir-responsabilita` kbira li ġiet mitfugħha fuq spallejja.  Waħdi ċertament ma nistax inkun ta’ suċċess, għandi bżonn is-support, is-sostenn u l-appoġġ u anke l-kritika kostruttiva, għax nemmen li l-kritika kostruttiva ta’ kull wieħed mill-membri ta’ dan il-kumitat titgħallem minnha u nemmen li jekk jirnexxilna niġbdu ħabel wieħed u nkunu dik il-forma mentis idonea, inkunu qed nagħmlu mhux ġid lilna nfusna hawnhekk bħala parlament imma fuq kollox inkunu qegħdin nagħmlu ġieħ lill-pajjiż. Jekk dan il-kumitat ma jaħdimx inkunu qed nagħmlu disservice kbir lill-pajjiż, ġaladarba dan il-kumitat huwa inkarigat mill-iskrutinju tal-pipeline Aquis ta’ l-Unjoni Ewropea. Għaldaqstant għandna r-responsabilta` u l-oneru - mhux biss l-unur imma anke l-oneru - li nixtarru l-implikazzjonijiet legali, soċjali etc ta’ kull pipeline Acquis li jkun qiegħed jemani mill-Unjoni Ewropea.

L-ewwel punt xtaqt ninformakom li dik il-ġimgħa stess li jiena nħtart chairman ta’ dan il-kumitat jiena rrealizzajt - forsi domt ftit ma rrealizzajt kemm ilni deputat - li dan il-kumitat ma kien abbonat fl-ebda rivista internazzjonali ta’ l-affarijiet barranin. Jiena umilment inħoss li kull wieħed u waħda minna għandu x’jitgħallem minn ħaġa bħal din - ibda minni għallinqas, għax jiena rrid nitgħallem u nkun au courant ma’ dak li kien qed jiġri barra minn xtutna fil-qasam li jikkonċernana - u allura tlabt lilll-iskrivan tal-Kamra li kien ġentili ħafna u mill-ewwel laqa` t-talba tiegħi u l-parlament issa huwa abbonat fil-European Foreign Affairs Review.  Din informat li hija l-ewwel rivista li l-parlament abbona fiha għal dawn l-aħħar snin u jiena nformat minn Mrs. Bonello li kienet ġentili biżżejjed u ħadet f’idejha dan l-inkarigu li l-konferma ta’ l-abbonament saret. Din hija rivista li toħroġ erba` darbiet fis-sena u se tkun għad-dispożizzjoni tal-membri kollha ta’ dan il-kumitat.

Il-ħsieb u x-xewqa tiegħi huma li l-ewwel ħaġa nkunu on the lookout ta’ qualsiasi rivista li tkun indispensabbli jew essenzjali u ta’ għajnuna għall-ħidma tagħna. Ovvjament hemm ħafna rivisti u Allaħares tabbona f’kollha, pero` jekk tafu b’xi rivista li taħsbu li hija essenzjali ħossukom liberi li jew tgħidu lili jew lil Mrs. Bonello biex isir ix-xogħol li għandu jsir sabiex nibnu librerija.  Il-ħsieb u x-xewqa tiegħi huwa li dan il-kumitat ikollu librerija – mhux arkviju – tiegħu.  F’dan is-sens irrid ngħid ukoll li proprju l-bieraħ kelli telefonata mir-resource centre ta’ l-ambaxxata Amerikana f’Malta fejn bħala chairman tal-kumitat offrew li jissenjalawlna xi rivisti ta’ politika barranija internazzjonali li jistgħu jkunu ta’ interess għalina. Senza interessi u ovvjament gratis se jibgħatulna artikoli minn rivisti li jkunu ta’ interess għalina. Fil-fatt għandi laqgħa ma’ persuna mir-resource centre fl-aħħar ta’ Mejju biex nikkonkretizza din il-ħaġa.

It-tieni punt huwa li l-għada stess li jiena nħtart chairman ta’ dan il-kumitat tlabt lill-iSpeaker jinfurmani fiex wasal il-proċess ta’ l-ingaġġ ta’ research analyist ma’ dan il-kumitat.  Mingħajr l-ingaġġ ta’ dawn l-assistenti dan il-kumitat kien ikun stultifikat fix-xogħol tiegħu. Aħna ma nkunux nistgħu nagħmlu l-iskrutinju kollu mingħajr ma jkun hemm dawk it-tlieta jew erba` assistenti li dan il-kumitat kien qabel diversi xhur ilu li kellhom ikunu preżenti in vista tas-setup li se jkollu dan il-kumitat fejn se jinqasam fi tliet working groups.  Irrid ngħid u nirringrazzja pubblikament lill-iSpeaker tal-Kamra, lill-Viċi Prim Ministru li bl-għajnuna wkoll ta’ l-assistent personali tal-prim ministru, is-sur Edgar Galea Curmi rnexxielna negħlbu ħafna diffikultajiet frott forsi xi regolamenti anke tas-servizz pubbliku. Bl-għajnuna ta’ Alla u ta’ dawn in-nies illum nista` nirrapporta progress fis-sens li dan il-kumitat se jkollu ngaġġati lil dawn l-assistenti kif se nispjega.  

Fit-tnejn ta’ Frar ta’ din is-sena kienu ntbagħtu curriculum vitae mill-ministeru ta’ l-affarijiet barranin permezz ta’ Gaetan Naudi, il-permanent secretary, ta’ sitta min-nies Ii kienu identifikati li setgħu jkunu idonei għall-ħidma ta’ dan il-kumitat.  L-isfortuna kienet li ovvjament wieħed kien ukoll irid jifhem x’kundizzjonijiet se jkunu qed jiġu offruti lil dawn ir-research analysts li kienu se jkunu allura addetti ma’ dan il-kumitat u jirrispondu direttament lil dan il-kumitat.  Sakemm inħtart chairman jiena fid-29 ta’ Marzu tnejn minn dawn is-sitta kienu sabu opportunitajiet ta’ xogħol banda oħra. 

Hawnhekk nixtieq pubblikament nirringrazzja lill-Onor. Evarist Bartolo li kien indulġenti ħafna miegħi u kkolabora bis-sħiħ sabiex mill-aktar fis nagħmlu l-interviews ma’ dawk l-erbgħa li kien għad fadal. Dawn l-interviews saru fis-26 ta’ April u kien jaħbat it-Tnejn. Konna preżenti jiena, l-Onor. Evarist Bartolo u ovvjament l-iSpeaker tal-Kamra.  Minn dawn l-erbgħa qbilna li tnejn kienu idonei.  Ovvjament fermo restando li għandna bżonn erbgħa, pero` ġaladarba tnejn minn dawn l-erbgħa kienu altru milli idonei u t-tnejn l-oħra kellhom xi diffikultajiet anke minħabba ċirkostanzi partikolari li nstabu fihom u ma setgħux jibdew jaħdmu mill-ewwel ma’ dan il-kumitat kien hemm qbil li nitolbu lill-iSpeaker jikkomunika lil dawk it-tnejn li aħna identifikajna sabiex ninformawhom li qegħdin jiġu aċċettati.

Issa kien għad baqa` l-hurdle l-ieħor li kien l-ikbar hurdle,  dwar x’kundizzjonijet se jiġru offruti lil dawn iż-żewġ research analyists. Bl-għajnuna tal-Viċi Prim Ministru Tonio Borg bħala l-leader of the House u l-iSpeaker nista` nħabbar li proprju l-bieraħ ħarġet u ntbagħtet l-ittra mill-kap tas-servizz pubbliku, il-principal permanent secretary fejn hemm qbil  - u qed ngħid dan għax inħossni fid-dmir li kull wieħed mill-membri ta’ dan il-kumitat ikun jaf - li se jkunu allokati fi skala 7 tas-servizz pubbliku. Dawn it-tnejn qegħdin fi skala 10 u issa se jkunu fi skala 7 u se jiġu offruti kuntratt għal tliet snin li jkun ovvjament rinovabbli. Dan il-kuntratt jien ġejt mogħti x’nifhem li se jiġi ffirmat fil-ġranet li ġejjin.  

Din l-ittra ħarġet b’mod pubbliku l-bieraħ u allura nista` nħabbar l-ismijiet. Il-persuni huma Dr. Louise Farrugia li hija second secretary fil-ministeru u s-Sur Joseph Camilleri li huwa principal fl-MPO. Dawn it-tnejn se jkollhom l-inkarigu ta’ research analyst allokat ma’ dan il-kumitat.  Jiena nagħmilha ċara li rrid erbgħa. Dan il-kumitat għandu bżonn erbgħa jekk irridu naħdmu kif suppost u qiegħed personalment on the lookout biex nidentifikaw żewġ persuni oħra. Minn hawnhekk nixtieq nistedinkom biex jekk intom tafu b’xi persuna li hija idonea ħossukom liberi sabiex l-iSpeaker ikun jista` jagħmel l-arranġamenti neċċessarji biex eventwalment ikollna dan il-compliment ta’ erba` assistenti.

For the record qiegħed nenfasizza l-importanza ta’ dawn l-erba` assistenti adetti ma’ dan il-kumitat għaliex kif kien miftiehem ftit tax-xhur ilu, issa dan il-kumitat se jibda jaħdem b’mod li se jkollu tliet working groups. L-ewwel working group se ikollu l-oneru li jagħmel l-iskrutinju prelminari. Dan il-working group se jkun ippressedut miċ-chairman ta’ dan il-kumitat u jrid jagħmel dan il-filter u jara f’liema working group mit-tnejn l-oħra jalloka dan il-pipeline Acquis li toħroġ mill-Unjoni Ewropea.  

Iż-żewġ working groups l-oħrajn bażikament ikopru d-directorate general, jiġifieri ta’ l-Unjoni Ewropea se jkunu komposti b’dan il-mod.   Ovvjament ikun magħmul chairman, konna qbilna u allura rridu naraw min se jkun iċ-chairman ta’ dawn iż-żewġ working groups, konna qbilna li jridu jkunu min-naħa tal-gvern li jkollhom preżenti l-ministru konċernat mill-item partikolari li jkun qed jiġi diskuss. Jekk pipeline Acquis tkun fuq direttiva li tikkonċerna l-ambjent, allura jkun hemm il-ministru ta’ l-ambjent u jkun hemm żewġ membri parlamentari li jkunu wrew interess biex jattendu għal dak is-suġġett. Konna qbilna wkoll dwar id-diviżjoni tar-responsabiltajiet tal-working groups 2 u 3 u m’hemmx għalfejn noqgħod insemmihom. Li ser jiġri huwa li – u qed ngħid dan kollu biex nara jekk għadniex bl-istess intendiment - appena l-working group one jirriferi l-materja lill-working group two jew three jew lis-social affairs committee - għax dan il-kumitat ukoll jista` jiġi riferut fejn hemm social policy in legislation bħal per eżempju edukazzjoni u materji ta’ natura soċjali - allura mbagħad hemmhekk nagħmlu l-iskrutinju, nitolbu explanatory memorandum min-naħa tal-ministeru ta’ l-affarijiet barranin, nitlob ukoll impact assessment ta’ dik id-direttiva li tkun qegħda tinħema u għaldaqstant ukoll il-ministeru jkollu r-respnsabilita`, flimkien allura ma’ l-impact assessment, flimkien ma’ l-explanatory memorandum jagħtina a brief summary ta’ dak li jkun qed jiġi propost tal-pipeline Acquis.M’aħniex qegħdin nivvintaw ir-rota, intom il-membri għandkom għad-dispożizzjoni tagħkom ir-rapport tal-COSAC u aħna nafu allura li dan press’ a poco huwa dak li jiġri kważi f’kull kumitat għall-affarijiet barranin u ta’ skrutinju fl-Unjoni Ewropea.  Hemm differenzi, hemm l-isfumaturi, pero press’ a poco dik hija l-prassi.  

Jiena nemmen li lill-kumitat tagħna ta’ skrutinju, għax apparti li aħna kumitat ta’ l-affarijiet barranin aħna kumitat ta’ skrutinju, we are on a learning curve u għaldaqstant inħoss u ħassejt il-bżonn li niddakkru u naraw di prima mano, jiġifieri mill-viċin, x’jiġri f’kumitati ta’ parlamenti oħrajn.  Aħna naqblu li l-parlament tagħna bħala set up jixbaħ ħafna lil dak tar-Renju Unit u għaldaqstant f’laqgħa li kelli mal-high commissioner Vincent Fean tlabtu jesplora l-possibilita` li l-kumitat tagħna jiltaqa` ma’ l-iscrutiny committee tal-House of Commons. Kollha kemm aħna konna preżenti meta dan il-kumitat ġie Malta f’Novembru li għadda u kollha kemm aħna ntbaħna kemm kellna x’nitgħallmu u kemm kien importanti li niltaqgħu ma’ dan il-kumitat u allura kif ovvjament tafu, imma for the record irrid ngħidha, il-ġimgħa d-dieħla, nhar it-Tlieta filgħodu se jkolli l-unur flimkien magħkom immorru l-House of Commons sabiex ikollna laqgħa mal-kumitat ta’ skrutinju ta’ dak il-parlament.

Hemm possibilita` li niltaqgħu mal-kumitat ta’ l-affarijiet barranin, peress li huma żewġ kumitati separati u qegħdin nipprovaw ukoll naraw jekk nistgħux nattendu għall-ħin tal-mistoqsijiet tal-prim ministru Ingliż l-Erbgħa f’nofsinhar. Hemm ukoll il-possibilita` li niltaqgħu mal-ministru ta’ l-Ewropa Denis McShane.  Dik hija possibilita` - u rrid nenfasizza l-kelma “possibilita`” -  to be confirmed pero` jiena tlabt dik il-laqgħa.  Tlabt ukoll lill-high commissioner sabiex mhux aħna biss immorru u nitgħallmu u nesperjenzaw u niskambjaw ideat mal-kumitat ta’ skrutinija iżda anke l-analisti li se jkollna ngaġġati magħna. Naħseb li taqblu miegħi dwar il-fatt li mhux il-politiku biss irid jiskambja ideat imma anke l-analisti, ġaladarba din hija esperjenza ġdida.

Nista` nħabbrilkom ukoll li l-high commissioner kien ġentili ħafna sabiex irranġa u għandna l-possibilita` li dawn l-analisti li se jkollna adetti magħna jmorru għal tliet ġimgħat fil-House of Commons. Dawn ikunu tliet ġimgħat tista’ tgħid seconded mal-kumitat ta’ skrutinju tal-House of Commons għaliex is-cycle minn meta tasal il-pipeline Acquis sakemm toħroġ l-opinjoni jew ir-rakkomandazzjoni tal-kumitat ta’ skrutinju tal-House of Commons jieħu tliet ġimgħat. B’dan il-mod l-analisti tagħna jkunu raw mill-bidu sat-tmiem dan il-proċess.  Jiena ninsab informat mill-high commissioner Ingliż li dawn it-tliet ġimgħat jistgħu jiġu availed of fi qualsiasi perjodu as from next week. Ovvjament qed isiru ċerti arranġamenti, pero` jekk inneħħu Awissu u Lulju minħabba r-recess tal-parlament Ingliż, dan huwa available u jiena determinat li ġaladarba jkollna dawn l-analisti adetti magħna, dawn imorru għal din il-viżita ta’ tliet ġimgħat.   

Tlabt ukoll lil Mrs. Bonello u kienet ġentili ħafna li rat u għadditilkom ukoll l-informazzjoni dwar kif isir l-iskrutinju f’kumitati li jixbħu ħafna s-sistema` tagħna, fosthom f’dawk ta’ l-Irlanda u l-Lussemburgu apparti ovvjament ta’ l-Ingilterra u l-Portugall.  Press’ a poco fl-Unjoni Ewropea dawk l-erba` parlamenti jixbhu ħafna lil tagħna u hemm fil-fatt ta’ Franza wkoll.   Issa ta’ min nagħtu daqqa ta’ għajn ukoll lill-kumitat Franċiż għax jixbaħ ħafna lil tagħna bħala set up.  

F’dan l-inkartament li ġie mogħti lilkom nista` ngħidilkom ukoll li tlabt li l-kumitat ta’ skrutinju tagħna jmur jiltaqa` mal-kumitat ta’ skrutinju Irlandiż u anke ma’ dak ta’ Lussemburgu.  Ġejna informati li ta’ Luxembourg qegħdin jipproponu l-Ħarifa ta’ din is-sena minħabba l-elezzjonijiet li għandhom, l-Irlanda qalulna li wara s-sajf se jkunu f’pożizzjoni li jospitawna.   

Ngħaddi għal punt ieħor. Qiegħed ngħaġġel biex ovvjament nagħti ħin għad-diskussjoni.  Kelli laqgħa ma’ l-ambaxxatur Amerikan Gioia u proprju dawn l-aħħar ġranet irċevejt ittra fejn aħna l-kumitat ta’ l-affarijiet barranin qegħdin niġu mistiedna niltaqgħu mal-foreign relations committee tal-kungress Amerikan fir-rebbiegħa tas-sena d-dieħla. GĦal raġunijiet ovvji, jiena meta tkellimt miegħu ridt li ovvjament l-elezzjonijiet presidenzjali jkunu ġew u marru. Hu qed jissuġġerixxi r-rebbiegħa tas-sena d-dieħla u naħseb li qabel dakinhar inkunu ppreparajna rwieħna biex kemm jista` jkun inkunu ltqajna mhux biss mal-foreign relations committee imma ma’ kull kumitat ieħor li naħsbu aħna li jkun ta’ interess, anke mill-att ta’ kummerċ u mill-att ta’ investiment ġaladarba għandna x-xorti, ngħid jien, li l-Ministru ta’ l-Affarijiet Barranin preżenti għandu fid-dekasteru tiegħu l-qasam ukoll tal-promozzjoni ta’ l-investiment.

Irrid nissenjalalkom ukoll li hemm pendenti stedina biex dan il-kumitat iżur il-counterpart tiegħu tal-parlament Ċiniż. Ġejt informat li din l-istedina ilha pending għal ftit tax-xhur issa u ma ngħatawx risposta. Naħseb li għandna nirrispondu jekk aħniex interessati jew le li nilqgħu din l-istedina.  Jiena nissuġġerixxi anke minħabba raġunijiet ta’ loġistika – Mrs. Bonello qed tgħidli li l-istedina ilha minn Jannar ta’ din is-sena – li minħabba l-impenji tagħna għal din is-sena u anke minħabba biex jagħmel ċertu staggering tal-budget parlamentari, din iż-żjara ssir is-sena d-dieħla.  Jiena naħseb li huwa utli li dan il-kumitat jagħmel din iż-żjara wkoll.

Ninformakom ukoll li fil-21 ta’ Mejju, jiġifieri l-ġimgħa d-dieħla, il-ġimgħa filgħodu ġejja Malta delegazzjoni mill-parlament Belġjan, tan-naħa ta’ fuq tal-Walloon region talbu li jiltaqgħu miegħi, waħdi personali, jiena rrispondejt li ġaladarba ġej kumitat sħiħ għandhom jiltaqgħu mhux miegħi personali waħdi iżda mal-kumitat kollu.  GĦaldaqstant qiegħed nistieden kull membru ta’ dan il-kumitat, biex il-ġimgħa tal-ġimgħa d-dieħla fil-11.15 a.m. niltaqgħu ma’ l-iSpeaker u mal-kumplament tal-membri tal-parlament Belġjan.

Punt ieħor huwa li ġejjin Malta żewġ delegazzjonijiet Ċiniżi f’Ġunju u Settembru ta’ din is-sena u talbu li jiltaqgħu ma’ dan il-kumitat.  Ta’ Ġunju ffissajna d-data fl-1 ta’ Ġunju. Ta’ Settembru għadha trid tiġi deċiża d-data, pero` jekk huwa possibli nkunilkom grat jekk tkunu preżenti fl-1 ta’ Ġunju.  

Punt ieħor importanti huwa Ii nemmen li dan il-kumitat jagħti importanza lil Ġnus Magħquda u l-ħidma Maltija fil-Ġnus Magħquda.  GĦandna remit wiesgħa  ħafna ta’ affarijiet barranin, se jkollna l-maġġor parti tax-xogħol meħud mix-xogħol ta’ skrutinju, pero` ma naħsibx li għandna nittraskuraw lill-Ġnus Magħquda u allura nixtieq ukoll - m’hijiex xi ħaġa immedjata din imma food for thought – li fix-xhur li ġejjin - hawnhekk qed nagħti outline tal-ħsebijiet u tal-pjanijiet tiegħi - nimbarkaw perjodikament darba kull sitt xhur fejn niltaqgħu ma’ l-ambaxxatur Malti għall-Ġnus Magħquda fejn jinformana u jżommna aġġornati ma’ kif ikunu sejrin l-affarijiet fil-Ġnus Magħquda l-aktar fejn jikkonċentra u jolqot il-pajjiżna. 

Kif qed insemmi ambaxxaturi barranin, punt li ta’ min jixtarru u jkun utli għalina meta nkunu qed niddiskutu l-pipeline Acquis huwa dan. Jista` jkun mhux qed ngħid li għandha ssir kull darba, pero` jista` jkun utli li meta nkunu qed niddiskutu l-pipeline Acquis ta’ l-Unjoni Ewropea nistgħu forsi wkoll niltaqgħu ma’ l-ambaxxaturi barranin akkreditati Malta biex jgħidulna pajjiżhom x’jaħseb, x’feedback għandhom fuq dik id-direttiva jew fuq dik il-liġi li tkun qed tinħema. Dan naħseb huwa ta’ utilita` mhux biss għalina imma anke ukoll allura, ġaladarba fuq dan il-kumitat għandna l-ministru preżenti allura anke l-ministru, il-ministeru, il-gvern, l-eżekuttiv ikollu advanced notice biex ngħid hekk safejn huwa possibbli, safejn iċ-ċirkostanzi jippermettu, safejn l-għaqal jiddetta... Mhux qed nintrabat li kull f’seduta għandu jsir hekk, pero` nixtarruha wkoll li jkollna advanced notice, jew wieħed jifli ftit it-terren ta’ pajjiżi barranin kif se jkunu qed jirreaġixxu jew x’inhuma l-opinjonijiet tagħhom għal dak il-pipeline Acquis.

Punt ieħor huwa l-Euromed. Qasam għal qalbi ħafna u importanti ħafna għaż-żewġ naħat tal-Kamra huwa d-dimensjoni Euro-Mediterranja.  Naħseb li dan il-kumitat għandu jiffoka fuq dan f’dawn it-tliet ġimgħat. Kważi erba` ġimgħat u ftit ilu  iltqajt ma’ Dr. Stephen Calleja u tkellimt miegħu fuq dan is-suġġett  u tlabtu jagħmlilna presentation fuq id-dimensjoni Euro-Mediterranja. Nista` nħabbrilkom - jiena nħobb nippjana u qed inniżżel id-dati biex dak li jkun iniżżilha fid-diary – li d-data hija tal-15 ta’ Ġunju. GĦamiltha l-15 ta’ Ġunju biex ikunu għaddew l-elezzjoniijiet tal-parlament Ewropew għal raġunijiet ovvji, fejn filgħaxija allura fis-7.00 p.m. tal-15 ta’ Ġunju Dr. Calleja jagħmlilna power point presentation fuq id-dimensjoni Euro-Mediterranja.  

Irrid ngħid ukoll li abbużajt ftit mill-indulġenza u mill-ġentilezza ta’ Dr. Calleja u tlabtu jekk jaqbilx li jkollna laqgħat miegħu fuq diversi suġġetti u mhux fuq il-Euromed biss. Aħna nafu lkoll li Dr. Calleja huwa bniedem ta’ ċerta esperjenza u ta’ ċertu outlook fuq il-qasam internazzjonali u nista` ninforma lil dan il-kumitat li Dr. Calleja aċċetta li fix-xhur li ġejjin jagħmlilna presentation u jkollna laqgħat miegħu fuq in-neighbourhood policy ta’ l-Unjoni Ewropea li naħseb li hija importanti.  L-Unjoni Ewropea qed timbarka fuq din il-politika ta’ avviċinament, ta’ neighbourhood u se tolqot lilna u Malta naħseb li għandha wkoll x’tikkontribwixxi hemmhekk.   

Tlabtu wkoll li jkollna laqgħa miegħu dwar relazzjonijiet bejn Malta u l-Libja. Dan se jkun item separat għaliex nafu lkoll xi żviluppi interessanti u importanti ġraw mill-Libja matul dawn l-aħħar ġimgħat, nafu x’reazzjoni pożittiva kien hemm min-naħa ta’ l-Unjoni Ewropea, nafu wkoll il-pożizzjoni strateġika li tokkupa Malta u konxju minn dan kollu nħoss li dan il-kumitat għandu jkun forsi informat jew jagħti  l-veduta tiegħu dwar kif Malta tista` wkoll taprofitta, għax at the end of the day irridu niġbdu l-ħabel ta’ l-interess Malti u allura naraw kif Malta tista` tużufruwixxi minn dan l-opening ġdid, importanti li kien hemm proprju ftit tal-kilometri bogħod minna.

Dr.Calleja huwa dispost ukoll li niltaqgħu miegħu u niddiskutu s-summit tal-commonwealth tas-sena d-dieħla. Is-summit tal-commonwealth m’huwiex daqstant il-bogħod, huwa s-sena d-dieħla, huwa avveniment internazzjonali, ta’ portata kbira u jiena nemmen li dan il-kumitat għandu dover li jitkellem ukoll u jisma’ veduti dwar ir-rwol ta’ Malta f’dan ir-rigward. Dr. Calleja huwa interressat ukoll, dejjem jekk dan il-kumitat jaqbel, li niddiskutu miegħu r-relazzjonijiet bejn Malta u ċ-Ċina u Malta u l-Amerika ta’ Fuq pero` b’mod speċjali – u naħseb li din hija importanti ħafna - l-Lvant Nofsani.

Jiena nistqarr li nixtieq li dan il-kumitat jakkwista profil dejjem fil-limitazzjonijiet, dejjem entro parametri, kemm ta’ loġistika, kemm ta’ buon sens, la rrid dan il-kumitat jilbes żarbun ikbar milli huwa tiegħu u lanqas iċken milli huwa tiegħu, pero` li dan il-kumitat naħseb li għandu wkoll jisma’ u jifhem aktar – u hawn se nitkellem għalija għax ma rridx ninstema patronising - dan ir-reġjun kumpless, importanti li jismu l-Lvant Nofsani. Dan il-kumitat naħseb li għada pitgħada għandna nimmiraw ukoll, pero` mingħajr ma nintrabtu bl-ebda mod, jekk iċ-ċirkostanzi jkunu jippermettu, li anke nagħmlu viżita f’dak ir-reġjun, fejn aħna nisimgħu u naraw di scienza priopria eżattament is-sitwazzjoni.  Faċli taqra u faċli tara dokumentarju, pero` meta tkun hemmhekk u tisma` l-veduti kollha jiena naħseb li kull wieħed minna will be the wiser u kull wieħed minna jkun jista` jirrapporta lura lil dan il-parlament dak li jkun iħoss li huwa importanti u ta’ ċertu sinifikat.

Naħseb li huwa importanti wkoll u m’għandniex nittraskuraw - u Dr Calleja lest li jiltaqa magħna fuq dan is-suġġett - id-djalogu Mediterranju li qed timbarka fuqu n-NATO.  Hawnhekk irridu noqogħdu attenti ħafna għal raġunijiet ovvji, pero` nixtieq inġib a konjizzjoni ta’ dan il-kumitat li d-djalogu Mediterranju tan-NATO se jkun qiegħed jikkomprendi pajjiżi GĦarab, pajjiżi viċin tagħna u jekk il-kumitat ma jsibx diffikulta`, ma naħsibx li tkun idea ħażina li niskambjaw ftit ideat u nisimgħu l-outlook akkademiku u espert bħalma huwa dak ta’ Dr. Stephen Calleja dwar fejn tidħol din Malta tagħna f’dan id-djalogu Mediterranju li qiegħed jespandi, li se jibda ftit tax-xhur oħra u allura naraw ftit ukoll allura l-input tiegħu fuq dak ir-rigward.

Inħoss ukoll punt importanti li dan il-kumitat għandu jixtarr proposta interessanti ħafna li saret mill-maġġur Martin Cauchi Inglott u Dr. Stephen Calleja dwar “The Establishment of an EU coastguard agency in Malta”.  Ingħatajt il-permess mingħand Dr. Calleja u mingħand il-maġġur Cauchi Inglott sabiex għall-ewwel darba - issa din hija l-ewwel darba li dan is-suġġett -  tiġi menzjonata pubblikament - ovvjament din hija idea seminali, idea embrionika - l-proposta tal-maġġur Cauchi Inglott u ta’ Dr. Stephen Calleja li l-Unjoni Ewropea twaqqaf aġenzija li għandha tkun ibbażata Malta, li tkun organizzazzjoni li tikkordina t-traffiku marittimu.  Din il-paper li Dr. Calleja għaddieli jiena lest anke jekk taċċettaw li niċċirkolaha lill-membri ta’ dan il-kumitat. Hija paper interessanti ħafna dwar x’għandu janima proposta bħal din u jekk huwiex il-kas li Malta timbarka fuq din il-proposta li anke aġenzija bħal din tkun ibbażata f’Malta.

Punt ieħor - dan kollu f’dawn l-aħħar erba’ ġimgħat.  Iltqajt mal-professur Salvo Ando’ li huwa għalliem fl-universita’ ta’ Malta u ddiskutejt miegħu u qabel u aċċetta l-istedina tiegħi li jkollna sessjoni miegħu dwar in-newtralita’ u l-peace keeping.  Jien tlabtu jiltaqa’ magħna u niddiskutu suġġett li jkun jixtieq u hu mill-ewwel issuġġerixxa t-tema tan-newtralita` u l-peace keeping. Għal min jinteressah il-Professur Salvo Ando` kiteb ktieb, li naf li ħafna minna hawnhekk qrawh, bl-isem ta’ “Il declino della neutralita` nell'attuale fase del
costituzionalismo europeo, Malta come metafora”.  Dan huwa ktieb tajjeb ħafna fejn hemm ħafna ideat dwar kif Malta tidħol f’dan id-dibattitu li għaddej – tista’ ssejħilha diskussjoni akkademika, diskussjoni politika – u  naħseb li dan il-kumitat għandu jiltaqa’ ma’ personalita` bħall-Prof. Ando` u hu qed jissuġġerixxi li niltaqgħu miegħu għall-ħabta ta’ Ġunju jew Lulju. 

Fl-aħħar nett iltqajt ukoll ma’ Dr. Roderick Pace li tlabtu jixtarr il-possibbilta` li jiltaqa’ magħna dwar tema ta’ politika barranija u jekk taqblu huwa qed jissuġġerixxi li jkellimna dwar The Copenhagen Project; how relevant is it in designing a small state’s foreign policy.  Dr. Pace huwa available u meta l-kumitat iħoss li wasal iż-żmien - jien nissuġġerixxi xi ftit taż-żmien wara s-sajf biex ma ndaħħlux kollox qabel is-sajf - nagħtuh ftit ta’ pre-avviż u jkollna dik il-laqgħa.   

Fi ftit kliem, għaliex ma rridx nieħu mill-ħin tal-kumitat, dawk huma l-15-il item li jien għamilt matul dawn l-aħħar erba’ ġimgħat u ftit.   Issa ovvjament ħossukom liberi li tagħtu l-veduti u l-opinjonijiet tagħkom.  Nirringrazzjakom ħafna talli qgħadtu tisimgħuni.    L-Onor. Brincat u warajh l-Onor. Bartolo.

  ONOR. LEO BRINCAT:   L-ewwelnett prosit tal-programm eżawrenti li ħejjejt permezz ta’ inizjattivi u kuntatti li għamilt f’dan iż-żmien qasir li ilek chairman tal-kumitat.  Jidher li għandna aġenda mhux ħażin għax-xhur li ġejjin.  Jekk ma jimpurtax xtaqt nagħmel erba’ osservazzjonijiet, bħala reazzjoni jew gut reaction  għall-punti li għadek kif semmejt. 

Filwaqt li ma nsib l-ebda diffikulta` bil-proposti kollha li saru, naħseb li fuq il-kwestjoni tal-Lvant Nofsani, apparti milli nisimgħu l-preżentazzjoni min-naħa ta’ Dr. Calleya, ikun f’waqtu li nitolbu lill-ambaxxata Palestinjana u lill-ambaxxata Iżraelita biex din id-darba -  iżjed u iżjed sakemm negħlbu l-problemi loġistiċi li nagħmlu żjara hemmhekk – biex jibagħtu rappreżentant anke forsi rappreżentanza mill-foreign affairs committees rispettivi tagħhom ħalli jkollna speċi ta’ hearing hawnhekk stess li forsi tista’ tkun miftuħa anke għal membri oħrajn li jistgħu jkunu interessati fis-suġġett parlamentari, u b’hekk inkunu nistgħu nidħlu iktar fid-dettall dwar il-perspettiva rispettiva ta’ dawn iż-żewġ forzi politiċi, iżjed u iżjed meta nafu li bħalissa, taqbel jew ma taqbilx ma’ l-inizjattiva Sharon, ir-relazzjonijiet jew il-kuntatti bejn Iżrael u l-Palestinjani direttament qegħdin fi stat ta’ limbu.  

It-tieni nett, fuq tal-Libja ma nsib l-ebda diffikulta` li Dr. Calleya jagħmel preżentazzjoni imma naħseb li jkun importanti li jkollna wkoll diskussjoni fuq il-Libja kemm jista’ jkun malajr kemm mal-ministru ta’ l-affarijiet barranin given li huwa l-contact person ewlieni tal-gvern Malti mal-Libja u anke ma’ l-ambaxxatur tagħna fil-Libja li jista’ on the ground jagħtina r-reazzjoni tiegħu ta’ dak li huwa għaddej għaliex hija sitwazzjoni fluwida li tinteressana ħafna.  Naħseb ukoll li ma nkun qed ngħid xejn ħażin jekk ngħid li filwaqt li aħna qed nilqgħu bil-ferħ l-iżviluppi li għaddejjin fil-Libja, u dan għamilnih iż-żewġ naħat tal-Kamra pubblikament fil-kitba ta’ l-artikli tagħna, irridu bħala Maltin - u inti għamilt sew li semmejt l-interess nazzjonali - niżguraw li filwaqt li għaddejjin żviluppi pożittivi, Malta ma tispiċċax sidelined minħabba r-role dimensjoni iktar wiesa’ li se jibdew jilagħbu key players ewlenin fix-xena internazzjonali. Ma rridx ninstema’ xettiku fuq dak li għaddej, anzi għall-kuntrarju nixtieq li aħna l-influwenza u r-rwol importanti li kellna taħt id-diversi gvernijiet fir-relazzjonijiet mal-Libja, ikomplu jissaħħu minkejja t-twessiegħ tar-relazzjonijiet tagħhom internazzjonali ma’ diversi pajjiżi speċjalment tal-punent. 

It-tielet osservazzjoni hija fuq il-hearing li ssuġġerejt li jagħmel Salvu Ando`.  Jien m’għandi ebda oġġezzjoni as such fuq il-laqgħa li ssuġġerejt, imma rridu noqogħdu attenti li ma nagħtux l-impressjoni li qed nagħtu hearing li b’xi mod jew ieħor se twassal biex nibdew niddibattitu jew nesploraw il-feasibility ta’ xi dilution tan-newtralita’ meta hija xi ħaġa għażiża ħafna, bla dubju ta’ xejn għan-naħa tagħna, u hija issue li għalina hija importanti kemm fl-elezzjonijiet parlamentari li ġejjin, kemm fil-ħidma futura tagħna fl-Unjoni Ewropea u anke bħala partit fil-politika barranija tagħna.

L-aħħar osservazzjoni li xtaqt nagħmel hija dwar l-istedina ġentili lil għamilt inti lill-membri preżenti sabiex jekk nafu xi individwi li nistgħu nwasslu biex l-analisti jitilgħu għal erba’, nippruvaw nagħmlu xi suġġerimenti. Jien m’għandi lil ħadd f’moħħi biex inkun sinċier, pero` naħseb li ġaladarba li issa għandna tnejn min-nies li jidhru li għandhom background ta’ foreign affairs b’xi mod jew ieħor, naħseb li given it-twessiegħ tar-role ta’ l-iscrunity committee u dawn il-working groups li semmejt inti stess, importanti li kull wieħed minna, jekk ikun qed jagħrbel xi ismijiet, qabel iressaqhom għas-suġġeriment tiegħek, nikkonsidraw nies li jkollhom anke background soċo-ekonomiku għaliex jista’ jagħti l-kas li jekk ikollna nies purament mill-foreign affairs li kellhom exposure purely ta’ foreign affairs ikunu forsi limitati fir-range tagħhom għalkemm ikunu kapaċi ovvjament fl-areas tagħhom ta’ foreign affairs.  U dan qed ngħidu biex ikollna ċertu feel ekonomiku u anke soċjali given li ħafna issues li se jiġu diskussi se jkunu ta’ din in-natura. 

Biss nerġa’ nifraħlek, Mr Chairman, għall-inizjattiva li ħadt.  Veru li bdejna on a sour note fis-sens li ma kellniex preżenti l-foreign minister u l-parliamentary secretary imma naħseb li kkumpensajt ħafna bil-ħidma li inti għamilt u bil-kuntatti li għamilt kemm ma’ l-ambaxxati u anke mal-persuni li semmejt.

  THE CHAIRMAN: Grazzi ħafna. Onor. Bartolo ippermettili ftit sakemm nirrispondi fuq żewġ punti.  Onor. Brincat fuq l-erba’ punti naqbel miegħek.  Fil-fatt fakkartni f’xi ħaġa li nsejt ngħidha.  Iltqajt  ma’ l-ambaxxatur Iżraeljan akkreditat Malta u l-ambaxxatur Palestinjan akkreditat Malta li t-tnejn li huma - jien urejthom bix-xewqa tiegħi - aċċettaw  li jiġu jiltaqgħu magħna f’okkażjonijiet separati u jkollna żewġ hearings ma’ kull wieħed minn dawk iż-żewġ ambaxxaturi. 

Dwar in-newtralita`, for the record irrid ngħid li naqbel miegħek; għalija Malta kienet, għadha u għandha tibqa’ attivament newtrali.  Kemm għan-naħa tal-gvern u kemm għan-naħa ta’ l-oppożizzjoni, jekk hemm xi ħaġa li dejjem dan il-parlament kienet komuni għaż-żewġ naħat kienet l-importanza tan-newtralita’ ta’ Malta, m’hemmx għalfejn wieħed jagħmel enfasi iktar għaliex huwa fatt inkontestat. Il-laqgħa li xtaqt nissuġġerixxi mal-Profs. Ando` ma kenitx fis-sens li jinbeda xi dibattitu biex b’xi mod tiġi diluted xi pożizzjoni li Malta għandha vis-à-vis in-newtralita`.  Jien xtaqt diskussjoni akkademika, aħna nies b’moħħ matur u għaldaqstant jien inħoss li għandna niskambjaw ideat anke dwar in-natura tal-peace keeping kif qed tiżviluppa u temani minn reġjuni viċini tagħna u kif allura pajjiżi newtrali bħal Malta, jidħlu u ma jidħlux f’dak ir-rigward.   Xtaqt li ngħid dan for the record. 

Rigward il-background ta’ l-analysts irrid ngħid li diġa` tkellimt dwar dan ma’ l-Onor. Bartolo li wkoll qabel miegħi, allura qegħdin naqblu hawnhekk, li nippruvaw naraw li almenu wieħed mill-analisti jkollu l-background soċo-ekonomiku given li jkollok direttivi ta’ natura ekonomika jew fiskali u għaldaqstant allura naħseb tajjeb li jkollna dak l-input. Fuq hekk naqbel miegħek assolutament. 

L-Onor. Bartolo.

  ONOR. EVARIST BARTOLO:  M’iniex se nirrepeti, pero` rrid ngħid li l-ewwel punt li kont se nagħmel kien proprju dwar l-analysts.  La rridu nsibu tnejn oħra, irridu żgur nieħdu l-opportunita` li nġibuhom minn background differenti.  Wieħed irid iħares lejn nies jew li kienu jew għadhom mal-bank ċentrali, jew li kienu l-MDC għaliex meta se niltaqgħu ma’ l-iscrunity committee l-ġimgħa d-dieħla, se naraw li ħafna mix-xogħol, forsi 80%, m’huwiex fuq foreign affairs, imma huwa dwar l-impatt domestiku għaliex ikun ġej mill-Unjoni Ewropea. Dak huwa l-ewwel punt.  Ngħaddi għat-tieni punt li ridt nagħmel.

Jien naħseb li se jkun kruċjali għan-nies tagħna li se jqattgħu tliet ġimgħat isegwu kif taħdem il-House of Commons f’dan il-qasam, li naraw xi struttura se jkollna aħna dwar kif se tasal id-dokumentazzjoni mill-Unjoni Ewropea.   Fejn se tkun din?  Fejn se tkun depożitata?  Qed naħsbu fil-post fiżiku?  Kif se tkun aċċessibbli għalina bħala membri parlamentari?   Jiġifieri se jkollna fejn noqogħdu bil-qiegħda u naqraw u nieħdu n-noti u naħdmu?   Dawn huma affarijiet li għalkemm forsi jidhru sempliċisti huma kruċjali. 

It-tielet punt li xtaqt insemmi huwa li ta’ min nesploraw, speċjalment f’pajjiż żgħir li żgur ma jaffordjax li la jiddupplika x-xogħol u lanqas jaħli riżorsi limitati li għandna, xi forma ta’ sinerġija man-nies li baqa’ fil-MIC -  ma nafx dik l-istruttura x’sar minnha, naf li għadhom joħorġu xi materjal  - għaliex hemmhekk ukoll hemm nies li għandhom ċerta know-how.  Fil-fatt il-proprosta ta’ l-oppożizzjoni f’dan il-qasam kienet li għandu jkun hemm sinerġija sħiħa bejn il-Parlament u l-istrutturi li għandna bħall-MIC u l-istrutturi li jappoġġaw il-MUESAC għaliex f’dan il-pajjiż għandna ftit riżorsi u jekk m’aħniex se nimmultiplikawhom u nużawhom billi jkollna din is-sinerġija, naħseb li ma nkunux qed naħdmu tajjeb. 

Per eżempju, jien naf fiċ-ċert li l-bank ċentrali jipprovdi informazzjoni regolari kuljum fejn jiġbed l-attenzjoni ta’ nies li huma f’pożizzjoni differenti fil-pajjiż u jgħidilhom li, per eżempju, il-commission qed taqbeż fuq il-proposta tal-gvern Franċiż li jagħti sussidji lil Alstrom.   Għalina dik informazzjoni hija utli ħafna għaliex jista’ jkun li se jkun hemm bżonn li kultant inqabżuha lill-kummissjoni għall-affarijiet li japplikaw.   Jien qed nistaqsi jekk jistax isir kuntatt ma’ dawn l-istituzzjonijiet -  jien naf bil-bank ċentrali imma żgur li hemm istituzzjonijiet oħra tal-gvern – li jipprovdu dan is-servizz sabiex ipoġġuna fuq il-mailing list tagħhom.   Dan mhux se jinvolvihom f’xogħol ġdid għax kulma se jagħmlu huwa li minflok li l-mailing list tagħhom tkun ta’ 20, tkun tikkomprendi wkoll il-membri ta’ dan il-kumitat. 

Ir-raba’ punt li xtaqt nagħmel huwa dwar rivisti, eċċ..  Qed naħsbu għal post fiżiku fejn noqogħdu bil-qiegħda u nkunu nistgħu naħdmu? Inti għedt li kellna rivista.  Jien niftakar li l-ewwel ħaġa li għamilt xahar wara li dħalt fil-parlament fl-1992 kien li mort tlabt kif nissellef ktieb, u daħħalt lill-parlament fi kriżi għaliex qatt ħadd ma kien issellef ktieb u ma kienx hemm proċedura dwar kif tissellef ktieb.   U niftakar imbagħad li ħareġ pitazz biex fih jitniżżel li ssellift ktieb.  Jiġifieri għad baqagħlna x’naħdmu mhux ħażin.

Il-ħames punt li ridt nagħmel - u dan nixtieq nenfasizzah – huwa rigward l-explanatory memo, eċċ.   Issa hawnhekk irridu noqogħu attenti.  Se nitolbu explanatory memo mingħand il-ministeru konċernat, imma Allaħares dan il-kumitat jibbaża biss fuq x’jippreparaw il-ministeri.  Jiġifieri r-research analysts tagħna u dan il-kumitat ...  Fil-fehma tiegħi dan il-kumitat jista’ jkun għall-ewwel darba se jżid id-depth fil-proċess leġislattiv Malti għaliex infakkarkom ftit f’dak li ġralna qabel is-sajf.  Jien dejjem insemmi dan l-eżempju għaliex għalija kien tal-waħx għaliex konna se nagħmlu froġa nazzjonali.   Fl-omnibus bill kienu tressqu emendi għal-liġi fuq il-patents.  Aħna tlabna lill-Ministru Dalli jagħtina l-background li ppreparawlu mill-ministeru ħalli nifhmu x’qed jiġi propost.  Dik kienet xi ħaġa, nitkellem għalija personali, above my head.  Jien xtaqt nifhem x’bildiet se nagħmlu.   Il-Ministru Dalli għaddielna l-memo li ppreparaw mill-ministeru.   Dan kien intqal li kienet bidla newtrali fil-liġi tal-patents li hija teknika u qed nieħdu ħsieb mhux biss li nadegwaw ruħna ma’ l-Unjoni Ewropea iżda li jekk fi żmien ħames snin l-Unjoni Ewropea se tbiddel il-patent act,  aħna se nkunu diġa’ hemm.  U speċi la l-gvern issuġġerixxa hekk, l-oppożizzjoni qablet għaliex rat li m’hijiex problema u mn’Alla li rrapportawna l-ġurnali għaliex instab li erba’ kumpanniji Maltin li jħaddmu 1,000 ruħ b’that amendment would have been wiped out.  Kieku ma ġibdulniex l-attenzjoni imbagħad x’ħin ġejtu intom fil-kumitat ta’ l-abbozzi nbiddlet u tressqu l-emendi…  Jiġifieri rridu noqogħdu attenti u ndaħħlu dik id-depth ħalli nagħmlu skrutinju għaliex inkella mhux skrutinju se nkunu qed nagħmlu.  Jien għandi rispett kbir lejn il-kwalita` għolja tax-xogħol li jippreparaw in-nies tekniċi ta’ l-iscrunity committee.  Jekk wieħed irid ikun tassew informat dwar x’qed jiġi propost u r-reaction u l-assessment u l-evalwazzjoni ta’ x’qed jiġi propost fil-pipeline acquis, il-website ta’ l-iscrunity committee hija minjiera sħiħa.  U dik hija available anke għalina.  Niftakru li meta ġew hawn qalulna xi ħaġa importanti ħafna - u l-ġimgħa d-dieħla infakkruhielhom – li huma lesti li t-technical papers jagħmluhom available għalina.  Jien inħoss li din hija riżorsa kruċjali.  Issa dan ifisser li huma jkunu analizzaw l-affarijiet mill-perspettiva tagħhom u aħna ma nistgħux nestrapolaw li kulma jissuġġerixxu huma huwa tajjeb għalina, imma l-materjal li jressqu naħseb li għandna nużawh bis-serjeta`.

Is-sitt osservazzjoni li xtaqt nagħmel hija dwar Dr. Stephen Calleya.   Jien naħseb li jkun tajjeb li dan il-kumitat jagħmel database ta’ persuni, li ma jkunux akkademiċi biss, imma jkunu minn oqsma differenti bħal nies tan-negozju u nies li anke jitkellmu bl-esperjenza, u kull tant żmien, anke għall-edukazzjoni kontinwa tagħna niltaqgħu magħhom u jagħmlulna preżentazzjoni ta’ dawn l-affarijiet.  Ħalli nagħti eżempju fuq il-kwestjoni tal-Libja.  

Waqt li aħna ferħanin li l-affarijiet qed jitranġaw ma rridux nimlew għajna li bilfors l-affarijiet se jmorru fl-interess tagħna.  Nies li jmorru bin-negozju hemmhekk qed jgħiduli li waqt li qabel dawn kienu jarawna bħala kuntratt u bridge mad-dinja ta’ barra, issa qed jippreferu jaħdmu direttament ma’ l-Ingliżi u ma’ l-Amerikani. Jiġifieri altru xi ħadd li jkun qed jara l-bidliet ġeo-strateġiċi u ġeo-politiċi u altru nies li għandna on the grounds, bħal, per eżempju, uffiċjali tal-banek u nies tan-negozju li kienu jmorru hemm bħala aġenti ta’ kumpanniji Ingliżi u Amerikani li issa qed jgħidulhom li jippreferu jaħdmu direttament.  U spiċċaw il-bridge; bl-iżviluppi li hemm issa flyover ġiet!  Jien naħseb li mhux kollox huwa mitluf, imma we have to reposition ourselves very fast għaliex dawn ix-xhur hemmhekk huma kruċjali.  Nies li jmorru hemmhekk jgħiduli li if we are not going to reposition ourselves, se nitilfu opportunitajiet kruċjali. 

L-aħħar punt li xtaqt nagħmel huwa fuq il-kuntatt li naħseb għandu jkollna ma’ scrutiny committees oħra tal-pajjiżi ta’ l-Unjoni Ewropea.  Jien konvint li jekk nibnu relazzjonijiet tajba nistgħu niskambjaw mhux biss ħafna informazzjoni imma naħseb li jkun anke utli għall-gvern - issa jien ngħid li rridu noqogħdu attenti li ma nsirux estensjoni ta’ l-eżekuttiv għaliex lanqas l-eżekuttiv stess ma jaqbillu li nkunu hekk imma jaqbillu li tagħna jkun proċess li jagħti depth lill-proċess leġislattiv -  li nkunu nafu, u nistgħu anke ninformaw lill-gvern  - x’pożizzjoni se jieħdu d-diversi gvernijiet.  Fil-fehma tiegħi se jkun kruċjali li fil-proċess Malta tibni alleanzi tattiċi aktar milli strateġiċi u nqabblu fejn jaqblilna, daqqa ma’ l-Ingliżi, daqqa tal-Ġermaniżi u daqqa ma’ l-Iskandinavi.  U mill-reazzjoni li jkollna dwar x’inhu għaddej ukoll nieħdu ħjiel ta’ x’se tkun dik l-informazzjoni.  Jien naħseb li għal pajjiżi żgħar bħal tagħna, aktar kemm inkunu “pirati” f’din is-sitwazzjoni - għalkemm naħseb li dik hija l-vokazzjoni fejn dejjem eċċellajna – aktar inkunu nistgħu naħdmu fuq l-istrengths tagħna.  Jien naħseb li dik se tkun importanti u naħseb li se jkunu importanti ħafna f’dan id-dawl anke d-dibattiti interessanti ħafna li għaddejjin, per eżempju, fil-Fillandja.  Jien konvint li mal-Fillandiżi nistgħu nirranġaw biex anke jkollna visits.  Jien naħseb li jekk nistiednu nies minn pajjiżi differenti li qed jikkontribwixxu għal dibattitu interessanti f’pajjiżhom, b’daqshekk m’għandniex għalfejn nibżgħu li qisna se nċaqilqu l-baqar sagri tal-pajjiż; li nisimgħu x’inhu għaddej f’pajjiż ieħor naħseb li huwa mportanti ħafna.  

Fil-Fillandja bħalissa għaddej dibattitu interessanti ħafna fuq in-newtralita` minn partiti differenti u ġol-partiti differenti u naħseb li għandna x’nitgħallmu minn dan għalkemm il-Fillandja, l-Irlanda, l-Awstrija u l-Isvezja kollha għandhom site specific neutrality u sui generis tagħhom.  

L-aħħar punt li ridt nagħmel huwa dwar il-filtering li jrid isir u li huwa kruċjali.  Irridu noqogħdu attenti għaliex dak mhux xogħol tekniku imma huwa xogħol ta’ apprezzament politiku. Jiġifieri jekk naraw x’jiġri fl-iscrunity committee d-deċiżjoni ta’ fejn tibgħat ix-xogħol u liema tagħti importanza u liema ma tagħtix importanza, jekk dak il-gate keeping isir ħażin tkun qed titfa’ lura lill-parlament u lill-pajjiż kollu.   Jiġifieri dak il-filtering se jkun kruċjali.  Grazzi.

  THE CHAIRMAN:   Grazzi.  L-Onor. de Marco.

  ONOR. MARIO de MARCO:   Mr Chairman, qabel xejn nawguralek għall-kargia ġdida u għall-ħidma intensiva li ilek għaddej biha għal dawn l-aħħar erba’ ġimgħat.  Jien se nkun daqsxejn tredjunjonistiku, fis-sens li se jkolli nimxi bil-last in first out bases għax għandi programm fit-8:30p.m.   

Qed nieħu gost li fir-realta’ hemm konverġenza ta’ ħsieb madwar din il-mejda fuq l-affarijiet kollha li semmejt inti.   Il-kwestjoni tal-librerija ovvjament kulħadd jaqbel magħha u huwa mportanti li ssir illum qabel għada, mhux in kwantu ta’ rivisti u periodicals, imma anke in kwantu ta’ kotba u dan kollu.   Importanti wkoll li l-librerija tkun dejjem aċċessibbli għalina.   

Dwar il-kunċett tar-research analysts irrid ngħid li huwa importanti li dawn imorru jagħmlu perijodu ta’ tliet ġimgħat training ġo scrutiny committee fl-Ingilterra.   Importanti wkoll pero’ li din l-okkażjoni ma tkunx limitata għal dawn l-ewwel tnejn li ġew maħtura  pero’ anke għat-tnejn l-oħra li se jiġu maħtura eventwalment. Importanti wkoll pero’ li dan il-kunċett ta’ training ta’ staff  ma jkunx limitat biss għall-inizju tagħhom, fis-sens li jekk inhu possibbli jkun hemm l-idea ta’ skambjament tul il-kuntratt tagħhom; jekk dawn għandhom kuntatt ta’ tliet snin ma nixtieqx li jkunu biss tul l-ewwel tliet ġimgħat li dawn imorru jagħmlu dan it-tip ta’ training, imma jkun an ongoing process, forsi l-ewwel sena jagħmluha l-Ingliterra u s-sena ta’ wara jmorru x’imkien ieħor.  Aħna m’aħniex qed nivvintaw ir-rota hawnhekk u allura żgur li dejjem għandna x’nitgħallmu minn ħaddieħor. 

Dwar jekk għandniex ismijiet jew le, ma naħsibx li l-kwestjoni hija li aħjar nagħmluha fuq bażi li wieħed jissuġġerixxi ismijiet, pero’ naħseb li għandha ssir call for applications għal research analysts u oħrajn.  Naqbel kompletament ma’ dak li qalu l-Onor. Brincat u l-Onor. Bartolo li  d-dimensjoni ekonomika hija kruċjali f’dan il-qasam kif hija kruċjali wkoll id-dimensjoni soċjali għaliex dawn huma affarijiet li se nkunu qed nittrattawhom ukoll.  Ma nafx jekk Dr. Farrugia li ssemmiet hijiex avukata, pero’ żgur li ma’ l-aspett legali għandna nabbinaw l-aspett ekonomiku u dak soċjali wkoll.   

Rigward training naħseb li aħna stess inkunu nistgħu noffru possibbiltajiet lil studenti universitarji li qegħdin fil-kors tar-relazzjonijiet internazzjonali u anke dak għall-istudji diplomatiċi.  Jiġifieri naħseb li jkun utli li aħna stess inkunu nistgħu noffru lill-istudenti, forsi fil-perijodu tas-sajf jew fil-perijodu ta’ l-istudji tagħhom, opportunita’ ta’ prattika.   Ma’ dawn eventwalment naraw l-analysts.  Dan se jkun ta’ vantaġġ għalina stess għaliex nafu li dawn huma studenti li jkunu qegħdin jistudjaw l-international relations u diġa’ jkollhom sens profond ta’ relazzjonijiet internazzjonali u anke sens analitiku ta’ research u nkunu nistgħu noffru forsi żewġ postijiet jew tlieta għall-aħjar studenti fil-fakulta’ tar-relazzjonijiet internazzjonali.   

Ovvjament naħseb li rwol importanti u delikat li se jkollu dan il-kumitat huwa l-bilanċ ta’ l-affarijiet barranin.  Ovvjament kulħadd jaf kemm huma rilevanti llum il-ġurnata l-affarijiet Ewropej, pero’ ovvjament għandna nżommu l-bilanċ, ladarba dan huwa kumitat wieħed għall-affarijiet barranin, bejn dak li jmur oltre l-kunċett ta’ l-affarijiet ta’ l-Unjoni Ewropea.   

Id-dimensjoni Meditterranja naħseb li hija xi ħaġa li kulħadd jaqbel fuqha.   Niftakar li ftit taż-żmien ilu kien hemm artiklu ta’ l-Onor. Bartolo fejn tkellem dwar il-konverġenza tal-politika, speċjalment dik barranija.  Jien naħseb li jekk hemm konverġenza ta’ ħsieb huwa preċiżament fuq ir-rwol Mediterranju li jista’ jilgħab dan il-pajjiż fil-fora internazzjonali partikolarment fil-fora ta’ l-Unjoni Ewropea.   Jiġifieri għandna naħsbu u nikkonċentraw fuq il-fatt li apparti l-politika rilevanti u importanti ta’ l-Unjoni Ewropea, hemm politika barranija li aħna nistgħu nilagħbu wkoll ma’ l-Unjoni Ewropea li huwa dak tal-qasam Mediterranju.  Dan iġibna għall-kwestjoni tal-Libja.  

Dan huwa qasam li nistgħu nilagħbu fih.  Filwaqt li huwa veru li kulħadd bħalissa huwa b’idejh miftuħa għal-Libja, m’għandniex ninjoraw il-fatt li hemm ukoll ċertu element ta’ xettiċiżmu ma’ dan il-pajjiż li taparsi qegħdin jilqgħuhom b’idejhom miftuħin. Jien naħseb li aħna nistgħu nkunu go between biex verament ngħinu dawn ir-relazzjonijiet isiru b’mod konkret u mhux b’mod temporanju.

Qasam importanti ieħor fejn wieħed jista’ jara kif se jiżviluppaw l-affarijiet anke mil-lat nazzjonali tagħna, huwa dak tal-visas.   Din hija ħaġa li issa daħlet in vigore, jiġifieri huwa importanti li aħna wkoll naraw li l-kunċett u l-introduzzjoni tal-visa bl-ebda mod m’hi se timpedixxi kemm l-investiment Libjan ġewwa Malta, kif ukoll l-investiment Malti ġewwa l-Libja.  L-importanti hu li naraw li dan il-qasam qed jimxi b’mod li aħna ma niġux impeduti minn dak is-suq ġdid li nfetaħ hemmhekk. Inkompli ftit fuq il-kwestjoni Mediterranja, ovvjament mill-aspett ta’ l-Unjoni Ewropea.  

Jien nifraħ bil-fatt li saret l-ewwel laqgħa ta’ l-assemblea parlamentari Ewro-Mediterranja ġewwa Ateni ftit tax-xhur ilu.   M’iniex ċert jekk ġiex magħżul jew le sit permanenti għal din l-assemblea parlamentari Ewro-Mediterranja, safejn naf jien għadu ma ntagħżilx u naħseb li dan huwa qasam fejn forsi l-politiċi kollha ta’ pajjiżna għandna niġbdu ħabel wieħed biex naraw x’nistgħu nagħmlu biex possibbilment din l-assemblea tiġi lokalizzata hawn Malta.  Forsi tlifna ċ-ċans ftit taż-żmien ilu dwar dak li semma l-Onor. Brincat fuq il​-foundation tal-Mediterranean Affairs li għandu x’jaqsam ma’ klultura,  pero’ issa hemm okkażjoni ħafna ikbar li naħseb li għandna lkoll nikkonċentraw u naħdmu fuqha.

Għal dak li għandu x’jaqsam mal-Lvant Nofsani naqbel perfettament li dan huwa reġjun li ħaqqu l-konċentrazzjoni tad-dinja kollha.  U naħseb li l-Unjoni Ewropea tista’ tilagħab rwol ta’ rilevanza, tista’ tilgħab role ta’ broker for peace li tista’ tiġi aċċettata minn kulħadd.  Naħseb li hawnhekk ukoll Malta bħala pajjiż Mediterranju fi ħdan l-Ewropea għandha ħafna x’toffri.   

Punt ieħor li nikkonkludi bih, Mr Chairman, huwa dwar il-fatt li l-affarijiet barranin m’għandhomx ikunu neċessarjament affarijiet barranin politiċi u diplomatiċi.  L-aspett kummerċjali ta’ l-affarijiet barranin huwa relevanti ħafna għaliex fl-aħħar mill-aħħar qed  nagħmlu dan ukoll biex inżommu kuntatti diplimatiċi ma’ pajjiżi, pero’ wkoll biex naġevolaw l-ekonomija ta’ dan il-pajjiż.  L-ekonomija ta’ dan il-pajjiż ma tistax tirnexxi jew ikollha suċċess jekk se tibqa’ ffokata biss fuq bażi nazzjonali;  l-ekonomija trid tkun ibbażata fuq bażi internazzjonali u kummerċ internazzjonali.  Allura dan l-aspett kummerċjali huwa dejjem rilevanti.   

Għalhekk naħseb li huwa utli li apparti mill-istituzzjonijiet li inti semmejt tan-Nazzjonijiet Uniti, Commonwealth, eċċ, anke dawk l-istituzzjonijiet internazzjonali li għandhom dimensjoni kummerċjali bħall-Commission on International Trade, il-WTO, l-ITC eċċ. ...  Dawn huma kollha importanti li nżommu kuntatt magħhom għax jista’ jkollhom impetus fuq pajjiżna. Mr Chairman, nirringrazzjak u nawguralek.  Issa se jkolli nagħmilha tal-pastaż u nitlaq.  Nitlobkom tiskużawni.

  THE CHAIRMAN:  Grazzi.  Peress li telaq l-Onor. de Marco m’għandniex quorum pero’ nitlobkom tippermettuli nagħmel l-aħħar ftit kummenti.     

Nibda fuq il-Libja.  Naqbel ħafna ma’ l-Onor. Bartolo u ngħid li time is of the essence, jiġifieri huwa importanti ħafna li nembarkaw fuq proċess ta’ evalwazzjoni biex wieħed jixtarr xi rwol, attitudni, pożizzjoni, allinjament għandha tieħu Malta vis-à-vis dan l-iżvilupp li huwa interessanti ħafna, pero’ kif qal tajjeb l-Onor. Bartolo rridu nkunu għaqlin biżżejjed biex nisfruttawh u nimmassimizzaw minnu.   

Rigward il-librerija rrid ngħid li dan il-parlament kull fejn iddur il-problema dejjem tibqa’ l-ispazju, pero’ jien nemmen – forsi se nkun ftit antipatiku - ...  Anzi ħalli ndawwarha mod ieħor.  Jien ma rridx nibbaża d-deċiżjoni fuq jekk hemmx spazju jew le, għaliex b’dak l-argument allura dak l-oġġett iseħħ idum aktar biex iseħħ.   Jien għedt li b’mod umli ħafna nibdew nibnu din il-librerija u b’naqra rieda tajba xi post jista’ jinstab f’dan il-bini, bursting at the seams kif inhu, pero’ jekk ma nibdewx naħseb li ma nibdew qatt.  

L-Onor. Bartolo staqsa domanda pertinentissima dwar kif se jkun il-proċess ta’ skrutinju.  Ovvjament jien nagħmel riferenza għall-paper li kienet ġiet ippreżentata mill-Onor. Frendo ftit taż-żmien ilu, mingħalija fil-kumitat ta’ Frar li għadda, u allura l-ħsieb huwa li appena l-kummissjoni Ewropea tibda taħmi direttiva, il-permanent representative tagħna fi Brussell jallertja mill-ewwel lil dak li jissejjaħ “line ministry”.  Mela allura jekk tkun qed tinħema direttiva fuq l-ambjent, irid jiġi alerted mill-ewwel il-ministeru responsabbli mill-ambjent.   U hemmhekk jiskatta l-obbligu - din importanti li tkun ċara - fuq dak il-ministeru li immedjatament jinforma lil dan il-kumitat b’dik id-direttiva. 

Hawnehkk m’aħniex qed nivvintaw ir-rota u nagħmel riferenza għal dak li jiġri kemm fi Franza, kif ukoll fir-Renju Unit, fl-Irlanda, fil-Ġermanja u anke fl-Olanda fejn il-gvern huwa obbligat jinkludi explanatory memoranda u impact assessment tal-proposti li jkun hemm f’dik id-direttiva.  Hemm ċerti pajjiżi bħall-Polonja fejn hemm timeframes -  u hawnhekk qed nagħmel riferenza għal paġna 37 tar-rapport tal-COESAC ​ -  within which il-gvern irid jinforma lill-kumitat.  

Per eżempju, waħda mill-karti li ġiet iċċirkolata l-Irlanda tgħid li hemm massimu ta’ 40 ġurnata mogħti lill-gvern li matulhom irid jinforma lill-parlament.  U tajjeb li nispjegaw li mhuwiex dan il-kumitat li kapriċċożament irid jimponi dan l-obbligu, imma fit-trattat ta’ Amsterdam hemm protokoll ta’ rwol tal-parlamenti nazzjonali u t-tielet paragrafu ta’ dan it-trattat isemmi l-famuż perijodu ta’ sitt ġimgħat.  Mela allura għandek sitt ġimgħat li jiskattaw minn meta tkun bdiet tinħema proposta leġislattiva, sad-data meta tkun impoġġija fuq l-aġenda tal-kunsill.  Għalhekk huwa importanti – u tajjeb li dan jiġi minuted  - li in vista ta’ din l-iskadenza ta’ sitt ġimgħat, il-kumitat irid jiġi nformat, jekk mhux immedjatament, in good time mill-ministeru konċernat b’dik il-proposta għaliex hemmhekk jiskatta mbagħad il-mekkaniżmu tagħna li bejn wieħed u ieħor fi tliet ġimgħat irridu nagħmlu l-filter, niddiskutu, mbagħad isir ir-rapport.   Bejn wieħed u ieħor naħseb li din hija l-proċedura li għandha tiġi adottata.   

Jekk tippermettuli xtaqt nagħmel punt ieħor.  Huwa importanti li ġaladarba issa ninsabu konxji iktar minn qatt qabel ta’ l-ammont kbir ta’ xogħol li se jkollu dan il-kumitat, huwa about time li jkollna clerk, mhux assistenti, addett unikament miegħu.  Anke fil-paper ta’ l-Onor. Frendo - u dan il-kumitat kien qabel ma dan is-set-up – hemm propost li huwa importanti ħafna li kull kumitat, allura anke s-social affairs committee, ikollu addett miegħu clerk.  Fil-fatt jingħad hekk:

“The reporting from the Social Affairs Committee shall be carried out by the secretary of that committee.”

Mela allura l-loġika tiddetta - u jien hekk nixtieq - li huwa imperattiv li kull kumitat, speċjalment dan il-kumitat, ikollu clerk, skrivan, segretarju jew sejjaħlu li trid unikament miegħu.  Issa ħalli nkunu ċari. Jiena nneħħi l-kappell għall-ħidma impekkabbli - dejjem infaħħarhom għalkemm naf li jiddejqu min ifaħħarhom, pero’ huwa doveruż  - imprezzabbli u effiċjenti li jagħmlu l-iskrivani tal-Kamra.  Dan nafuh, pero’ issa bdjena fażi ġdida fejn ix-xogħol se joktor u allura naħseb li huwa importanti li l-kumitat jibgħat messaġġ lill-iSpeaker tal-Kamra li f’dan il-kumitat qegħdin naqblu li jkollna segretarju addett magħna b’mod partikolari.

L-aħħar punt li xtaqt insemmi huwa ittra li rċevejt mingħand l-Onor. Herrera fejn qalli li minħabba raġunijiet ta’ uffiċċju huwa ma jkunx jista’ jattendi għall-kumitat nhar ta’ Erbgħa.  Jien nistqarr magħkom li l-Erbgħa mhijiex xi ġurnata ideali għalija, pero’ ippruvajt infittex common ground u jidher li l-Erbgħa hija l-aħjar ġurnata għall-maġġoranza tal-membri ta’ dan il-kumitat.   Jien irrid inkun leali ma’ kulħadd għalkemm naf li diffiċli li togħġob lil kulħadd, u jekk intom tħossu li għandna nbiddlu l-ġurnata tal-kumitat minn nhar ta’ Erbgħa – naħseb li fil-fatt se jkun hemm bżonn li niltaqgħu t-Tnejn, it-Tlieta  u l-Erbgħa bir-rata ta’ xogħol li se jkollna – għal nhar ta’ Tnejn jew Tlieta ...  Jew naraw and we play it by the ear?     Qed ngħid dan for the record anke b’leata’ lejn il-ħabib tiegħi l-Onor. Jose’ Herrera.

Fil-fatt l-aħħar punt li xtaqt nagħmel huwa li jekk nista’ ninkariga liż-żewġ gruppi paralmentari sabiex jidentifikaw ...  Skond din il-paper li kienet ġiet aċċettata bħala set-up iridu nidentifikaw membri parlamentari li se jkunu msejħa jattendu l-working groups tal-kumitat skond is-suġġett li jkun qed jiġi diskuss.  Jien ma naħsibx li għandna nagħżluhom aħna, aktar naħseb li hija materja ta’ grupp parlamentari u allura nagħtu lil xulxin terminu ta’ ġimgħatejn biex inġibu dawn l-ismijiet għaliex hemm diversi suġġetti li jridu jiġu koperti u allura importanti li jkunu koperti minn dawk id-deputati li jkunu interessati jew intiżi f’dak is-suġġett.  

Fl-aħħarnett min-naħa tiegħi nirringrazzjakom ħafna ta’ l-attendenza, ta’ l-interess u ta’ l-attenzjoni u jekk Alla jrid niltaqgħu ma ndumux.   

Fit-8.38 p.m. il-Kumitat aġġorna għal data li kellha tiġi komunikata aktar tard.

